
Solreven

Svarande pupill

Svarte lyn

Stasjon smale seng

Steg – frå klår himmel

Riket er vårt, damti damti

I kråkekrins

Fjord

Kjøkkendikt

Mi meinings hus

Den kvite vegen


Solreven 1996



stemmene i dei grunne hava

mellom heite haugar

spørsmåla blir lipper, berre bøar

den tørre brune molda si pålitelege kalling

trilobittiske flytt



soldur

støt

grøne klodar ristar hjertet

og hav

utruleg

hav



heia er i den milde vinden

og elva med fossen

eg bur i mine steg

eg pustar inn jord

og vidstrekte myrar

og hjorten i skogen

og dei raude furene

som vev seg inn mot natt

i eit raudt språk:

den glimtlogande gåva

den veksande som kjem



hemmeleg kjenner tunga ein bror:

den mars-blå himmelen

i deg er grunnen ein sovande fugl

du vil ikkje være når han vaknar



timane frå havet

langvegsfarande fred

vippande skuggar på den kvite veggen

klokkene brånar

katten under omnen

løyser dagar frå dalen

du bur i den lågaste dur:

den hjertet kjenner

før alt



natt kjem inn

langt bortefrå

klappar inntil med ei lett risting

på ein djupare bass

med månen sitt lys

søkk bylgjene

ein tom færing

tek med seg fjorden



kom med det alt

den kjære molda

dei svarte rosene

planta mellom ribbeina

drukne av kjøtt



eg kastar snøret oppover

etter vinteren i sommaren

etter det svarte i flugene

flugesvart på seks bein

flugene sitt summande hus

over grøn grøn fjord



det står folk i kroppande

bakken er opna

for denne døde

høgt er lerka i den kvite himmelen

blenket av dropar

styrtande mot graset



maur kjenner på verda: grov bork

treet sin vide skugge

det knest i bilane

vi

er muntre og uunngåelege

som morgonen, dagane

ein smak av fjerne isras

over tunga

men no kjem fjella inntil

som etter eit gøymespel

du kjem

med jordiske steg

du viser meg sollyset

mellom fingrane

Buddah liggande i graset



nokon plundrar med oss

midt i straumen av alt

noko står opp av ei klokke av mold

i gata er vegen

og vegen er av blikk

ein times gud, den bistre i pausen

veggar for samtalen

ho som blir yngre i stilla

han som lyt rope på mor



berar

fossande kule, gule blod

sol

blikk ber deg gjennom gatene

du som er sendar

av varme til berga

av liv til ansikt

velkommen med hendene dine

til mine lommer

eg kjem frå ei hole av jord

ikkje så rask som du

du som er kommen kommando, det komne riket

tigerstraum av rom



noko anna, snart

langt der framme

store tre ute i den milde vinden

glidande blenk frå ei elv av bilar

eller nært

kjent som min kropp

mine streg, mine timar

bankande i mine årar

i mitt augelys

medan sjukesystrene er i sving

med spenstige bryst

attmed den kvite presten, den kvite kista

den innkomne



eg er grus og kjøt

for ung til lange svar

eg bur i det lyse blodet

den frekke moldtunga

fektar i hjernen



kråka

korleis blir ho feitare

av spark som bomma, arge blikk

svalde som dagar



ut av svingen

inn i gult

i gul mark

eit storebrorspråk,

det havet har med strendene

gule bryn

gult, eit lyttande hovud



den kambriske sola

steig i årane

elva kom og var elv

langsmed heile den skranglete lekamen

hovudet låg tungt nedi

ein grøn stein der tunga var



på toppen av morenen

ved gravene

let eg hav sine stemmer spørje

då blei eg hausten

hjertet som svalene slo



måsane har skrike

eit svart vatn

fraktar hamra rop

eit berg kjem svulmande

i barn



rognen strauk vinden

galen av sol

måla Ligabue

sprang i bogar, fanga bakken

løyste hunden

som ét det skakke

heitaste timen

steig eg på tunet

føtene sokk

i løver



for det framande går eg vakt

sviv hjå slikt som er

i kroppen det gjev meg

eg pustar inn det som matar

streifar vennleg veggen

men sankar rom

vakre rømande tomrom



gule blod, sol

eg vaktar på hjertet

gulblodig

har høyrt om eit smil

som kjem langt borte frå

foss av stille, hei

eg pustar inn det som matar

stryk veggen, men sankar rom

byksande rom som kan nekte alt

tomrom som rømer

eg har dei snart



dur attmed kistene

rommet si kjempe går ikring

det kvite berget

held sin tidlegaste himmel



sola er enno eit barn

inni fjerne dagar

driv seine kroppar

alle fjella

er på veg



fjernare no

men moldhunden gøyr

og jagar under

den farande bylgja av strama hud

gitaristen sitt andre ansikt



alt blakrar

i lys frå di undring

denne dagen sin lyd med jorda

det du nesten såg:

rommet som blunka

eg er eit tungt hol

med koppen i handa

oskegrå lyn



bråkvikk ned

ein svart fjord

kråka dukkar

i kråka



eg kviler i djup som jortar

som kyr på ein haug

augene speglar

vi svingar ein hals nordover

då flotnar ein ås, ein gåande bonde

hit er vi komne



dansen tett attmed løvene

sikadane sine timar med hjertet

svaler mellom lippene

kvite skyer på veg

elefantane dundrer si lukke

graset

det brenn av sol



Heraklit banna

og rista barnet

ungdom grasserer i huset

i alle rom

vaknar ein katt



samla kring regnet

når det skriv over steinborda

eller – heilt nær kvarandre:

bli nye timar sine ubudde mødrar

av solfiskar gjennomsumde



himmelen tenkjer

med alt sitt i driv

sender ei ung skjor i boge

til middagsbordet

eg takkar med diger elvestein

som ei låg sky hentar

innsett med ansikt



du såg det komne barnet

som frå graset skubba humler ut i himmelen

kroppen til den vitande var ro:

kvilande svaler

alle blenk var frå strimar

i bulder av kjøt

havet gøymde den kjølande tunga

fiskaren knela i straumen



slegne er dagane

men fjorden feirar

sitt barn av bragl

i hendene hjertet, det sler

det gode sitt sjenerte lys



godt moldmørkre

frå opphauga graver

varme inni ei svart spalte

i auget til ein katt

svært sakte dans

av alt omkring



andre lys

kjappe svaler

tunga stengjer augene

gråt

den fjella staggar



stadig føder kroppen blikket

staden der våren vitjar

sender humler ut i skråningane

hjå den oppstigande sola

blikket jaktar og er

høgt over den farande ramnen

og ramnen sin farande skugge



gjestar er komne

mørkre, vind

eg lyftar glaset mot vindauget

ei stupande natt

høyrer eg flagget smelle



om natta

flyt denne kveita av sol

att og fram

over dei sovande kroppane



eg skrålar

med tunge av kol

endå ein bris

klar i bøkene

under vide tre

katt kjem

i morgonsol-lysande gras

blikk frå bakom dagane

skrått, sakte

spinn



reptilkroppane

sopt i hop av elva

snart landar flugene, tungt

eg skal inn i blaffet av stein



innpust og bortdragande bortdragande svart

(ramn)

dykk til huset

ras

til kroppen



himmelen spirer

i kroppar angripne av djup

smitta, forelska så rommet ryggar

noko dreg pust som eit hav



jordlåg dur

solpiler

svirrar si tid

gjennom huset



skuggar vandrar

over grøne fjorden

bylgjer den vakande puls

fjellet er

eit blått stup

den rette lina

mellom fjell og glimt

trufaste molda

søv i ryggen

strupen

av kvit stein

er varm

det blir retta ut ei hand

ei hand får

av den nyaste

himmelen



eg spurde stien om stega

inntil meg ynskte eg dagar

dei kom

og var låtten, lukkeleg inniblanda ospene

og vinden

søvnen til hus

og hedningane: alle rørslene i kroppane til mennesket

seinare kom ein fugl frå liene

ein visar rykte, djupt i berg



fjorden er òg ein som kom

strendene er ekko av steg

fjellet bur i bortfarne sin morgon

andlet tek attende sine himlar

tinga misser si mor



no har kråka opnande nebb

det svarte romstrerer inni

men ikkje

ein lyd



eg slingrar ei humle gjennom årane

legg utpå til tinga

eit brot av sola

held eg nær di skulder

eg opnar handa

grashoppene spelar

over kvit grus

heit

i skråningen



der kjaken din var, går eg inntil

med den djupe elva sitt dirr mot svingane

myr blir til fugl sin rygg

steinvind søkk

frå iris sin botn



med munnen full av feitt kyrkjegras

balanserar eg etter vegane

eg drikk troens lys

i evighetens strande

eg går med kroppen, vidare

som med ein blakk hest i skyminga

mot skogen einstad



sol gjennom brådjup himmel

sett av blikk

som ikkje veit

som snart skal bort

i kroppane sine av jord

deira siste skip

deira største



vinden landar kråkene

det rå sine bispar

stig og nikkar

regnet sin tone

døyr i molda

det velt venger ned og strekar

auge står opna frå strittande nakkar

svarte soler

blenkjer mot graset



tunga har no koppen

ein framand stad

prikkar mot ruta

det komne berget

svell

hjå ramnen



minkande elv

kjø ét

av den grøne steinen

driv hjå blankrande gras

skugge kjøler

ein bror av sol

slær med sporden



la sola treffe mål

la kvite heller halde varmen

eg krinsar, ropar til fjellet

utan lyd blått

eg tek imot eit stup

dagen

det nye strå for foten

ei lettande humle

ein eid

